
 
 

Minnispunktar vegna 13. aðalfundar The Northern Forum sem haldinn var í Síberíska 
háskólanum í Krasnoyarsk í Rússlandi dagana 11. og 12. apríl 2018. 

11. apríl 

Fyrri fundardagurinn hófst á kynningum á verkefnum sem unnin eru með stuðningi Northern 
Forum.  Alls voru 18 verkefni kynnt og kenndi þar ýmissa grasa. Um var að ræða nokkur verkefni 
er snúa að menntun á norðurslóðum á hinum ýmsu skólastigum, fjarlækningar, átak vegna 
misnotkunar áfengis og umhverfisverkefni svo dæmi séu nefnd.   Stuttar og áhugaverðar 
kynningar (fengu kannski of stuttan tíma hver og ein) og gefa manni góða innsýn í þau verkefni 
sem verið er að vinna í á norðurslóðum og þau vandamál sem þau standa frammi fyrir.   

Að lokinni verkefnakynningum voru kynntar tvær nýútgefnar bækur um líf á norðurslóðum 
annars vegar var um að ræða frumbyggjalíf á Khatang túndrunni og hins vegar var bók í tilefni af 
350 ára afmæli Dudinka. Afar fróðlegar kynningar og sérstaklega um Khatang en höfundar 
bókarinnar komu í þjóðbúiningum ásamt fríðu föruneyti og voru með skemmtilegan gjörning. 

 

Að loknu matarhléi var fundað um þær samþykktir sem lágu fyrir fundinum og bornar yrðu upp á 
aðalfundinum sjálfum sem haldinn yrði daginn eftir.  Þessi fundur var opinn og höfðu bæði 
málfrelsi og tillögurétt aðalfundarfulltrúar þeirra 10 aðildarhéraða/sveitarfélaga sem sent höfðu 
fulltrúa á fundinn og aðrir þeir fulltrúar sem voru á fundinum m.a. þeir viðskiptaaðilar sem eiga 
aðild að NF.   

Til umræðu voru eftirfarandi samþykktir: 

 Samþykkt 195 um staðfestingu á verkefnaskýrslu Northern Forum tímabilið nóvember 
2015 til mars 2018 

 Samþykkt 196 um staðfestingu á heimilisfesti Norther Forum í  Yakutsk (Sakha Republic 
(Yakutia), Russia) 

 Samþykkt 197 um veitingu Walter Hickel orðunnar til þriggja aðila 
 Samþykkt 198 um inntöku nýs aðildarhéraðs (Khabarovsk krai) að NF 

 
Þá voru rædd drög að ályktunum fundarins en alls var um að ræða 41 ályktun. 
 
Eftir umræður var samþykkt að vísa ofangreindum samþykktum og ályktun til staðfestingar á 
aðalfundi. 
 
 
 



 
Að loknu kaffihléi var haldinn lokaður fundur aðildarhéraða/sveitarfélaga þar sem til umræðu 
voru eftirfarandi samþykktir: 

 Samþykkt 199 um drög að stefnuskjali Northern Forum 
 Samþykkt 200 um fjárhagsáætlun 2018 
 Samþykkt 201 um ráðningu framkvæmdastjóra 2018-2020 
 Samþykkt 202 um stjórn 

 
Ákveðið var í upphafi fundarins að fresta umræðu um samþykkt 199, um stefnuskjal, til 
hringborðsumræðna fyrir aðalfund, þar sem Mika Riipi frá Lapplandi sem leiddi vinnu við skjalið 
var ekki mættur til fundar. 
Í umræðu um samþykkt 200, um fjárhagsáætlun, urðu nokkrar umræður um heimsíðu NF og 
virkni hennar.  Fram kom að fjármagn vantaði til að vinna frekar í henni  m.a. vegna túlkunar og 
var samþykkt að bæta 300 þúsundum rúblum við vegna vinnu við heimasíðu.  Að öðru leyti var 
fjárhagsáætlun samþykkt og vísað til staðfestingar aðalfundar. 
Samþykkt 201, um ráðningu framkvæmdstjóra, gerir ráð fyrir að Mikhail Pogodaev verði áfram 
framkvæmdastjóri samtakanna og lýstu menn mikilli ánægju með störf hans og var samþykkt að 
vísa ráðningunni til staðfestingar aðalfundar. 
Miklar umræður urðu um samþykkt um stjórnarkjör og þá kjör formanns samtakanna til næstu 
tveggja ára.  Fram kom á fundinum að framboð til stjórnarformennsku hefði borist frá Nenets 
Autonomous Okrug.  Ég greindi frá því að ég hefði nokkra vissu fyrir því að Mika Riipi frá Lapplandi 
hefði lýst áhuga Lapplands á formennsku samtakanna enda kæmi fram í drögum að stefnuskjali 
að formennska myndi fylgja formennsku í Arctic Council.  Þannig ætti Finnland formennskuna 
næstu tvö árin í AC og að því búnu tæki Ísland(Akureyri) formennskunni og svo koll af kolli.  Ég 
sagði þó að ég hefði vissar efasemdir um hvort þetta gengi upp en ég styddi framboð Lapplands 
til formennsku.  Eftir ítarlegar umræður var ákveðið að vísa frekari umræðu til 
hringborðsumræðna á morgun og afgreiðslu samþykktarinnar til aðalfundarins. 
Að loknum umræðum var fundarhöldum frestað til næsta dags. 
 
12. apríl 
 
Seinni dagurinn hófst á hringborðsumræðum.  Aðalumræðuefni var stefnuskjal NF og fór Mika 
Riipi yfir vinnuna kynnti fyrirliggjandi drög og eftir kynningu lagði hann fram tvær 
meginspurningar; í fyrsta lagi hvort menn teldu rétt væri að vinna áfram með fyrirliggjandi drög 
að stefnu fyrir samtökin og í öðru lagi hvort menn teldu rétt að stjórnarformennska í NF fylgi 
stjórnaformennsku í Arctic Council. Jafnframt lýsti hann formlega yfir framboði Lapplands til 
formennsku NF. Miklar umræður urðu um málið og fengu öll aðildarhéruð/sveitarfélög og 
viðskipaaðilar að tjá sig um málið.  Fram kom í máli manna mikil ánægja með vinnu við 
stefnuskalið og voru menn einhuga að vinna áfram með skjalið milli aðalfunda.  Hins vegar var 
nokkuð ljóst að aðildarhéruð voru ekki tilbúin til að láta stjórnarformennsku fylgja AC.  Eftir 
umræður  var samþykkt að breyta samþykkt 199 á þá leið að drög að stefnuskjali yrðu unnin 
áfram milli aðalfunda og var samþykktinni svo breyttri vísað til staðfestingu aðalfundarins. 
 
   



Að loknu matarhléi hófst aðalfundur NF 2018. 
Fundurinn hófst með ávörpum gesta og svo ávörpum allra aðildarhéraða/sveitarfélaga og valinna 
samstarfsaðila.  Í ávarpi mínu benti ég á að Akureyri gæti leikið lykilhlutverk í samtökunum vegna 
nálægðar okkar við Arctic Council og þeirra stofnana sem væru á vegum AC á Akureyri.  Jafnframt 
lýsti ég yfir vilja Akureyrar til virkrar þátttöku í stjórn þegar Ísland gegnir formennsku í AC. Eftir 
að allir höfðu ávarpað fundinn var gengið frá staðfestingu þeirra samþykkta sem samþykktar voru 
og frágengnar á undirbúningsfundum. 
Að því búnu fór fram veiting Walter Hickel orðunnar sem veitt er fyrir áralöng og farsæl störf á 
vegum NF og fengu þeir Lars Kjellerud og Aleksandr Pelyasov  afhenta orðu en Natalya Komarova 
þriðji orðuhafinn var ekki viðstödd. 
Þá var komið að stjórnarkjöri en fram komu tvö framboð Lapplands og Nenets Autonomous 
Okrug.  Niðurstaðan var sú að Nenets Autonomous Okrug fékk 8 atkvæði af 10 og einungis 
Akureyri og Lappland studdu framboð Lapplands. 
Að loknu stjórnarkjöri var flutt ávarp frá Nenets Autonomous Okrug og að því loknu var aðalfundi 
Northern Forum 2018 slitið. 
Að því loknu var samþykkt 202 um stjórn formlega staðfest. 
 
 
Hugleiðing mín að loknum fundi. 
Ég vil svona í lokin setja inn nokkra punkta vegna reynslu minnar af þessum aðalfundi.  Ég tel 
ótvírætt að Akureyrarbær eigi að taka þátt í Northern Forum.  Við njótum klárlega virðingar innan 
samtakanna bæði vegna tengsla okkar við þær stofnanir Arctic Council sem hafa skrifstofur á 
Borgum og ekki síður vegna áralangrar þátttöku okkar og það að við skyldum halda áfram í 
samtöknum þegar NF gegn í gegn um nokkra lægð og öll aðildarhéruð utan Rússland gengu úr 
samtökunum. Nú er ljóst að meiri áhugi er á þátttöku í samtökunum og unnið í því að fá fleiri 
aðila til þátttöku og samtökin ætla sér stærra hlutverk á alþjóðlegum vettvangi í framtíð.   
Ég tel afar mikilvægt að við vinnum í því að tengja betur vinnu þeirra stofnana sem eru á Borgum 
og starfsemi Northern Forum og þá t.a.m. með stjórnarþátttöku Akureyrarbæjar í 
Norðurslóðanetinu þar sem við erum aðilar en höfum ekki stjórnaraðild. Ég tel að við eigum að 
sækjast eftir því og þá strax á næsta aðalfundi Norðurslóðanetsins.  Þá mætti skoða hvort við 
getum falið stofnunum á Borgum að sjá um hluta af samskiptum við NF.   
Ég er sannfærður að við eigum að halda áfram þátttöku okkar í þessum samtökum sem er í takt 
við stefnu okkar í erlendum samskiptum og við þurfum að vera duglegri að rækta þessi samskipti 
við NF og tel að í því geti falist tækifæri fyrir okkur á mörgum sviðum.  
Mín skoðun er að strax í upphafi næsta kjörtímabils verði tilnefndir tveir pólitískir fulltrúar 
bæjarins sem sinna myndu þessum samskiptum ásamt bæjarstjóra. Með þannig skipan næðist 
betri tenging og skilvirkari samskipti við samtökin. 
 
Akureyri. 16. apríl 2018  
 
 

 


